
Kalaallit Nunaanni Inuit Pisinnaatitaaffii pillugit Siunnersuisoqatigiit pillugit 

Inatsisartut inatsisaata allanngortinneqarnissaanut siunnersuummik Naalakkersuisut 

saqqummiussinissaannik Inatsisartut aalajangiiffigisassaattut siunnersuut, taamaalilluni 

Kalaallit Nunaanni Inuit Pisinnaatitaaffii pillugit Siunnersuisoqatigiinni 

ilaasortaasarneq innuttaasunik sullissinermut atatillugu pisortatigoortumik 

suliaqarnissamut (borgerligt ombud) maleruagassatigut ilaatinneqalerniassammat. 

Inatsisissatut siunnersuut kingusinnerpaamik UPA 2027-mi saqqummiunneqassaaq.  

(Inatsisartunut ilaasortaq, Nivi Rosing, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

Aappassaanneerinninneq

 

 

Naalakkersuisut Inatsisinut Ataatsimiititaliaq siunnersuummik suliaqarneranut 

isumaliuutissiissummullu qujassuteqarfigaat. 

 

Naalakkersuisut maluginiarpaat, ataatsimiititaliami amerlanerussuteqartut, tassaasut 

Demokraatit, Inuit Ataqatigiit aamma Atassut Naalakkersuisut allannguutissatut siunnersuutaat 

akuerineqassasoq inassutigigaat, aamma siunnersuut siulleq Naleqqamiillu allannguutissatut 

siunnersuutigineqartoq itigartitsissutigineqassasoq inassutigalugu. 

 

Naalakkersuisut Inatsisartut maannakkut aalajangiinissamut naammattumik 

tunngavissaqannginnerat pillugu, aamma aningaasaqarnikkut kingunerisassat inatsisissatut 

siunnersuummik suliaqarnissamut annertuallaartut pillugit ataatsimiititaliaq isumaqatigaat. 

Inatsisiliornermik piareersaanermut minnerpaamik ukiumik ataatsimik naatsorsuuteqarnissaq 

pillugu pingaarnertut malittarisassatut ataatsimiititaliap oqaaseqarnera Naalakkersuisut 

ilanngullugu isumaqatigaat. 

 

Ataatsimiititaliap aaqqissuussineq taamaallaat Inuit Pisinnaatitaaffii pillugit 

Siunnersuisoqatigiinnut kisimi imaluunniit siunnersuisoqatigiinnut allanut assingusunut 

aamma atuutissanersoq pillugu tunngaviusumik apeqquserpaa. Naalakkersuisut 

allannguutissatut siunnersuuteqarnerisigut apeqqut misissuinermut ilanngunneqarumaarpoq, 

taamaalilluni ataatsimoortumik ersersitsisoqarluni. 

 

Ataatsimiititaliap inatsisiliornikkut periaatsit atorlugit inatsisissatut allannguinermiit allanik 

eqaannerusunik aaqqiissutissaqarnersoq ilanngullugu oqallisigaat, soorlu qinikkat pisortanillu 

toqqakkat suliaqartarnerat pillugu nutaamik nalunaarummik atuutilersitsinikkut. 

Naalakkersuisut maluginiarpaat, Inuit Pisinnaatitaaffii pillugit Siunnersuisoqatigiit pillugit 

Inatsisartut inatsisaat nr. 20, 27. november 2018-imeersumi § 10-mut oqaaseqaatini 

siunnersuisoqatigiinnut ilaasortatut suliaqarneq qinikkat pisortanillu toqqakkat 

suliaqartarnerannut malittarisassat atuuffiinut ilaatinneqanngitsoq takuneqarsinnaammat. 

Naalakkersuisut misissuinermut atatillugu inatsisiliornikkut periaatsimi aaqqiissutissaq sorleq 

naapertuunnerpaanersoq pillugu naliliissapput, tassunga ilanngullugu allannguineq 

nalunaaruteqarnikkut pisinnaanera qanoq annertutigissanersoq. 

 

Sulinermik akissarsianik annaasaqarnerit uppernarsarneqarsinnaasut taarsiivigineqarnissaat 

pillugu Naleqqamiit allannguutissatut siunnersuummut tunngatillugu, aaqqissuussinerup 

taamaattup aningaasaqarnikkut kingunerisassanik erseqqinnerusumik naliliiffigineqarnissaa 

pillugu ataatsimiititaliap isumaqarnera Naalakkersuisut isumaqataaffigaat. Misissuinermut 

atatillugu qinikkat pisortanillu toqqakkat suliaqartarnerannut malittarisassani 

sulinngiffeqarnissamut allatut aaqqiissutitut sulinermik akissarsianik annaaneqartunik 

taarsiissuteqarnermut aaqqissuussineq pillugu Naalakkersuisut nassuiaateqarsinnaalissapput. 

 

Taamatut oqaaseqarlutik, Naalakkersuisunit allannguutissatut siunnersuutigineqartup 

akuerineqarnissaa, Naalakkersuisut inassutigaat. 


